
Inngangur

Á aðalfundi SASS, sem fram fór í Vestmannaeyjum 13-14 nóvember 2004, var samþykkt að fram færi heildarendurskoðun á samstarfi sunnlenskra sveitarfélaga. Sérstök endurskoðunarnefnd var kosin á fundinum og fékk hún í vegarnesti tillögu og greinargerð undirbúningshóps (sjá fylgiskjal I "Tillaga um endurskoðun á samstarfi sunnlenskra sveitarfélaga") sem unnin var fyrir aðalfundinn. Endurskoðunarnefndin var skipuð eftirfarandi einstaklingum:


1. Orri Hlöðversson, formaður, Hveragerði


2. Torfi Áskelsson, Árborg


3. Sigurður Bjarnason, Ölfusi


4. Sveinn Sæland, Bláskógabyggð


5. Sveinn Pálsson, Mýrdalshreppi


6. Arnar Sigurmundsson, Vestmannaeyjum


7. Ágúst Ingi Ólafsson, Rangárþingi eystra
Að auki sat Þorvarður Hjaltason framkvæmdastjóri SASS fundi nefndarinnar og tók þátt í umræðum og ritaði fundargerð í samvinnu við nefndarformann. 

Nefndin hélt alls 7 fundi á tímabilinu janúar til ágúst 2005 (sjá fylgiskjal II "Fundargerðir") og voru þeir allir haldnir á skrifstofu SASS við Austurveg á Selfossi nema síðasti fundur nefndarinnar sem haldinn var á Hvolsvelli  

Umfang endurskoðunar 

Í samþykkt aðalfundar SASS kemur fram að endurskoðunin skuli hafa það að megin markmiði að móta tillögur sem stuðla að aukinni fjárhagslegri hagkvæmni og skilvirkni samstarfsins. 

Að auki kveður tillaga þingsins sérstaklega á um að eftirfarandi þættir skulu skoðaðir:

A) Að öll starfssemi sem tengist samtökunum færist undir eina sameiginlega yfirstjórn og aðalfund samtakanna.

B) Ef ný verkefni færast frá ríki til sveitafélaga og ná til starfssviðs samtakanna verði skoðað hvort þau skuli rekin af hálfu samtakanna. 

C) Að færa verkefni frá héraðsnefndum til samtakanna. 

D) Þátttaka aðildarsveitarfélaganna í einstökum verkefnum samtakanna. 

E) Að yfirfara hvort hagkvæmara væri að vista einstök verkefni hjá einhverju aðildarsveitarfélaganna og draga þannig úr umfangi starfsseminnar. 

F) Að reka byggðasamlögin sem sjálfstæðar einingar á eigin rekstrarforsendum.

Í greinargerð aðalfundar er greint skilmerkilega frá því að tillöguna og greinargerðina bæri fyrst og síðast að horfa á sem umræðugrundvöll en ekki tæmandi lýsingu á verkefninu og umfangi þess.

Nefndarmenn töldu ekki ástæðu til að hreyfa við skipulagi minni byggðasamlaga á Suðurlandi heldur skildi nefndin einbeita sér að stærri samlögunum. Því var ákveðið að einskorða tillögur nefndarinnar við eftirfarandi byggðasamlög:


1. Samtök Sunnlenskra sveitarfélaga


2. Atvinnuþróunarsjóður Suðurlands


3. Sorpstöð Suðurlands


4. Skólaskrifstofa Suðurlands


5. Heilbrigðiseftirlit Suðurlands

 Yfirstjórn og stjórnunarleg tengsl á milli samlaganna var megin viðfangsefni nefndarinnar. 

Sammæli um grundvallartriði

Nefndarmenn voru sammála um ákveðin grunnatriði í endurskoðun á samvinnu sunnlenskra sveitarfélaga:

1. Öll samlögin fimm sem að ofan er greint frá skulu  halda aðalfund sinn  samhliða ársfundi Samtaka sunnlenskra sveitarfélaga og um leið verði nafni hans breytt í ársþing Samtaka sunnlenskra sveitarfélaga. Undanfarin ár hafa einungis þrjú samlög haldið aðalfundi sína á ársfundinum en nefndin leggur til að Sorpstöðin og Atvinnuþróunarsjóður bætist nú í  þann hóp..  

2. Hagræðið af sameiginlegum skrifstofurekstri, bókhaldi og símsvörun sem þjónustar samstarf sunnlenskra sveitarfélaga er að mati nefndarmanna augljóst og ber að halda óbreyttu.  Í viðauka III er að finna lista yfir þau verkefni sem eru á verksviði skrifstofu SASS. Listinn er ekki tæmandi og gera þarf nánari grein fyrir hverju verkefni fyrir sig.

3. Nefndarmenn eru sammála um að öll byggðasamlögin  heyri undir sameiginlega starfsmanna- og launastefnu sem þróuð er af stjórn og framkvæmdastjóra SASS Framkvæmdastjóri SASS er ábyrgur fyrir framkvæmd starfsmannastefnunnar ásamt því að leiða kjarasamningagerð fyrir hönd samlaganna. Þá ber hann ábyrgð á því að ráðningarsamningar séu í samræmi við starfsmanna- og launastefnu ásamt því að starfslýsingar séu til staðar. Starfmannaskrá samlaganna allra er á ábyrgð skrifstofu SASS. 

4. Stefnt skal að því að hafa yfirstjórn  og uppbyggingu á sunnlensku samstarfi eins létta og sveigjanlega og kostur er.  Slíkt er að mati nefndarinnar best gert með því að greina rekstur samlaganna sem mest í sundur og gera stjórn hvers samlags alfarið ábyrga fyrir rekstri þeirra frá ári til árs. Á sama tíma skal þess gætt að ávinningurinn af samrekstri og samnýtingu tapist ekki. Þá er lögð til umtalsverð fækkun stjórnarmanna í hagræðingarskyni. 

5. Endurskoðunin náði ekki yfir daglegan rekstur einstakra samlaga heldur fyrst og fremst til þess stjórnunarramma sem þau starfa eftir.  

Áhersluatriði úr tillögu aðalfundar SASS 2004 um endurskoðun

Þegar endurskoðunarnefndin var skipuð fól aðalfundur SASS henni að skoða eftirtalda þætti í samstarfi sunnlenskra sveitarfélaga sérstaklega.   

A) Að öll starfssemi sem tengist samtökunum færist undir eina sameiginlega yfirstjórn og aðalfund samtakanna.

Nefndin tekur undir lið  A) að verulegu leyti þegar hún ályktar að öll starfsemi samlaganna færist undir sameiginlegan aðalfund.  Einnig er sammæli í nefndinni um að samlögunum beri að nýta þjónustu frá sameiginlegri skrifstofu sem heyrir undir stjórn og framkvæmdastjóra SASS Þá heyra öll byggðasamlögin undir sameiginlega launa og starfsmannastefnu sem rekin er  undir forystu og á ábyrgð SASS. Því  var megin verkefni nefndarinnar að ákveða nánari útfærslu á stjórnunarlegu sambandi á milli samlaganna. Talsverður fjöldi útfærslna á skipuriti samlaganna var ræddur, en  það skipurit sem nefndin sammæltist um er að finna í lið F) hér að neðan. 
B) Ef ný verkefni færast frá ríki til sveitarfélaga og ná til starfssvæðis samtakanna verði skoðað hvort þau skuli rekin að hálfu samtakanna.

Nefndarmenn ákváðu í upphafi að eyða ekki miklu af tíma nefndarinnar í áhrif tillagna og hugmynda sem uppi eru um tilflutning verkefna frá ríki til sveitarfélaga. Línur eru ekki skýrar í þeim efnum og engan veginn ljóst hvaða verkefni koma til með að flytjast til sveitarfélaganna. Þó bendir nefndin á að sum þeirra verkefna sem talin eru upp í ályktun aðalfundar geti seint talist á verksviði sveitarfélaga í landinu.  

C) Að færa verkefni frá héraðsnefndum til samtakanna.

Að mati nefndarinnar eru ýmsir hagræðingarmöguleikar fólgnir í því að samræma rekstur á vegum sunnlenskra sveitarfélaga meira en gert er í dag. Sérstaklega má benda á rekstur og yfirstjórn tónlistarskóla og safna í því sambandi.   Lagt er til að SASS hafi frumkvæði að því að boða til viðræðna við forsvarsmenn héraðsnefnda á Suðurlandi til að kanna grundvöll fyrir samræmingu rekstrar og hugsanlega sameiningu.    

D) Þátttöku aðildarsveitarfélaganna í einstökum verkefnum samtakanna 
Tillaga nefndarinnar að skipuriti sem sjá má í lið F) gerir ráð fyrir að sveitarfélögin hafi val um þátttöku í einstökum byggðasamlögum að undanskildu Heilbrigðiseftirlitinu.
E) Að yfirfara hvort hagkvæmara sér að vista einstök verkefni hjá einhverju aðildarsveitarfélaganna og draga úr umfangi starfseminnar. 

Eins og áður hefur komið fram tekur skoðun nefndarinnar einungis til stærri byggðasamlaga sem í rekstri eru á vegum sunnlenskra sveitarfélaga. Nefndin fær ekki í fljótu bragði séð að rekstur þeirra samlaga sem til skoðunar eru sé betur kominn í vist hjá einu sveitarfélagi sem síðan selur hinum þjónustu. 

Helsta ástæðan fyrir þeirri skoðun nefndarinnar er sú að með því tapast a.m.k. hluti af því hagræði sem sveitarfélögin njóta með því að deila kostnaði við rekstur skrifstofu samtakanna. Einnig má velta fyrir sér ávinningi þess sveitarfélags sem tekur að sér reksturinn og hvort það samræmist hlutverki þess að taka að sér hefðbundið hlutverk byggðasamlags. 

Nefndin leggur áherslu á rekstrarlegt sjálfstæði og gegnsæi þeirra samlaga sem samkomulag er um að reka og að til staðar sé sveigjanleiki fyrir sveitarfélögin sem auðveldar þeim að ákveða hvort þau starfi innan vébanda einstakra byggðasamlaga eða ekki. Byggðasamlögin eru mynduð í kringum málaflokka þar sem við blasir hagkvæmni þess fyrir sveitarfélögin að sameinast um reksturinn.  Sjái einstök sveitarfélög hag sínum betur borgið utan samlaga, t.d. ef aðstæður í sveitarfélaginu breytast, skal búið þannig um hnútana að sá viðskilnaður verði auðveldur og án vandkvæða. 

F) Að reka byggðasamlögin sem sjálfstæðar einingar á eigin rekstrarforsendum. 

Sú mynd sem hér er kynnt er sú leið sem nefndin leggur til að starfað verði eftir innan vébanda samlaganna sem hér eru til umfjöllunar. 

Hún inniheldur sömu grundvallaratriðin og  kynnt eru í lið A), þ.e. að öll samlögin heyri undir ársþing SASS og nýti skrifstofu samtakanna, en gengur á sama tíma lengra en núgildandi skipulag samstarfsins í því að greina stjórnunar- og rekstrarlega ábyrgð samlaganna  frekar í sundur. 

Helstu áhersluþættir eru:

· Stjórnarmönnum er fækkað úr 30 í 22 í heildina til að koma til móts við kröfu um hagræði. 

· Stjórn SASS er með sömu stöðu og stjórnir annarra samlaga gagnvart ársþingi SASS.

· Stjórnir samlaganna og framkvæmdastjórar bera fulla ábyrgð á rekstri samlaganna á milli ársþinga og leggja sínar áætlanir fyrir það.

· Skrifstofa Samtaka sunnlenskra sveitarfélaga heyrir undir framkvæmdastjóra SASS. Samlögunum er gert skylt að nýta stoðþjónustu skrifstofunnar. 
· SASS ber ábyrgð á starfsmanna- og launastefnu allra samlaganna. (Tengsl auðkennd með punktalínu í skipuriti)

· Hlutverk SASS verður endurskilgreint   (sjá nánar sér kafla um hlutverk SASS)

Tillagan tengir stjórnir allra samlaganna beint við ársþing Samtaka sunnlenskra sveitarfélaga.  Hagræðið af sameiginlegum aðalfundi,  samrekstri skrifstofu og sameiginlegri starfsmanna- og launastefnu er til staðar,  en bein stjórnunar- og rekstrarleg ábyrgð stjórnar SASS á rekstri hinna samlaganna er  ekki lengur fyrir hendi

Það er niðurstaða nefndarinnar að tillagan samræmist vel grunngildunum um hagræðingu og skilvirkni auk þess sem hún skapar það aukna svigrúm fyrir SASS til að sinna stærri hagsmunamálum landshlutans sem nefndin telur æskilegt og eftirsóknarvert. 

Áhrif endurskoðunar á einstök byggðasamlög

Gangi þær hugmyndir eftir sem hér hafa verið kynntar má í stuttu máli sjá fyrir sér að helstu breytingar á hlutverki samlaganna verði eftirfarandi:

1. Samtök sunnlenskra sveitarfélaga (SASS)

Af einstökum samlögum hafa breytingar þær sem hér eru lagðar til mest áhrif á starfsemi SASS. Rekstrarleg ábyrgð annarra samlaga er færð undan stjórn samtakanna og þeim veitt aukið svigrúm til að starfa fyrst og fremst sem hagsmunagæsluaðili fyrir sunnlensk sveitarfélög.  .  Á meðan hin samlögin einbeita sér að lausn tiltekinna skilgreindra  verkefna fyrir sveitarfélögin skal SASS einbeita sér að ,,ytri" málum sveitarfélaganna  Sem dæmi um slík verkefni má nefna:

- Samgöngumál. Undanfarin ár hefur mjög góð vinna verið unnin á vegum SASS í þessum mikilvæga málaflokki sem þegar er farin að skila árangri að mati nefndarinnar. 

-  Málefni framhaldsskóla og háskóla. Gríðarleg þróun hefur átt sér stað á sviði háskólamenntunar á Íslandi undanfarin ár. Finna þarf baráttunni fyrir auknu aðgengi Sunnlendinga að menntun á vegum ríkisvaldsins fastan samastað.  

- Tekjustofnar sveitarfélaga krefjast sífelldrar vöktunar við, sérstaklega gagnvart nýjum lögum sem sagan sýnir að getur haft  Í för með sér aukinn kostnað fyrir sveitarfélögin.

-  Tilflutningur verkefna frá ríki til sveitarfélaga. SASS móti stefnu á þessu sviði fyrir hönd sveitarfélaga á Suðurlandi. T.d. hvort það sé yfirleitt fýsilegt að taka við tilteknum verkefnum. -  - Almenn samskipti við stjórnsýslu ríkisvaldsins og löggjafann. Þrýstingur á ríkisvaldið fyrir hönd sveitarfélaganna, hagsmunagæsla og vöktun á nýrri löggjöf sem snertir sveitarfélögin. 

Aðrir málaflokkar. Byggðamál, heilbrigðismál, alþjóðamál, atvinnumál,skipulagsmál).   

Lögð er áhersla á góða samvinnu samlaganna þar sem skörun myndast á milli “ytri” áherslna SASS og fagsviða hinna samlaganna 

Rekstur , starfsmannahald og stjórnun skrifstofu verður áfram í höndum SASS og mun hún veita öðrum samlögum þjónustu eins og áður er sagt. 

Nefndin leggur til að stjórn SASS verð skipuð sjö einstaklingum til að undirstrika mikilvægi þess að sem flest sjónarmið fái notið sín í þeim mikilvægu verkefnum sem framundan eru hjá SASS.

2. Atvinnuþróunarsjóður Suðurlands

Samhliða starfi endurskoðunarnefndar SASS hefur staðið yfir endurskoðun á vegum stjórnar Atvinnuþróunarsjóðs á starfsemi hans. Í framhaldi af því var síðan á aðalfundi sjóðsins þann 16.mars síðastliðinn stigið það skref að hætta lánastarfssemi hans frá og með byrjun árs 2006 og leggja þess í stað enn frekari áherslu á ráðgjöf og einnig smástyrki.  Nefndin telur þessa breytingu eðlilega og í takti við þróunina í fjármálaumhverfi á Íslandi undanfarin ár. Þessu til viðbótar leggur hún til að aðalfundur Atvinnuþróunarsjóðs færist undir ársþing Samtaka sunnlenskra sveitarfélaga og að í ljósi nýs hlutverks sjóðsins verði stjórnin skipuð þremur einstaklingum. 

3. Sorpstöð Suðurlands

Ekki er lögð til önnur breyting  á núverandi stjórnunarfyrirkomulagi Sorpstöðvarinnar en að nú heyrir aðalfundur hennar undir ársþing Samtaka sunnlenskra sveitarfélaga.  Áfram verða þrír stjórnarmenn í samlaginu.

4. Skólaskrifstofa Suðurlands

Lagt er til að stjórn skólaskrifstofunnar heyri nú beint undir ársþing Samtaka sunnlenskra sveitarfélaga. Lagt er til að stjórnarmönnum verði fækkað í þrjá. 

5. Heilbrigðiseftirlit Suðurlands

Lagt er til að heilbrigðisnefndin heyri beint undir ársþing Samtaka sunnlenskra sveitarfélaga.. Sveitarfélögin bera eins og áður ábyrgð á rekstri Heilbrigðiseftirlitsins í krafti aðalfundar, en stjórn Heilbrigðiseftirlitsins fær aukna rekstrarlega ábyrgð til viðbótar við faglega þáttinn. Í lögum nr. 7/1998  um Hollustuhætti og mengunarvarnir i er kveðið á um að í heilbrigðisnefndum skuli eiga sæti 6 menn, þar af 5 kjörnir af sveitarstjórnum. Því er eðlilega ekki lögð til fækkun nefndarmanna. Heilll  

Önnur atriði sem nefndin tók til skoðunar

Starfsmannamál 

Starfsmannastefna SASS var lögð fram á fundi nefndarinnar þann 12. apríl 2005. Nefndin lýsir ánægju sinni með heilsteypta starfsmannastefnu samtakanna og leggur til að henni verði breytt til samræmis við niðurstöður nefndarinnar. Sem yfirmaður skrifstofu er framkvæmdastjóri SASS ábyrgur fyrir þróun og framkvæmd stefnunnar. Jafnskulu framkvæmdastjórar einstakra samlaga leggja hana til grundvallar ráðningum starfsmanna. 

Í umræðum um starfsmannamál kom skýrt fram að nefndarmenn telja að ávallt skuli stefnt að því að starfsmenn byggðasamlaganna búi á starfssvæði þeirra, sérstaklega þegar um er að ræða stjórnendur.    Þannig sé samræmi á milli starfssemi samlaganna og sveitarfélaganna hvað þennan þátt varðar. 

Tillögur 

1. Lagt er til að öll samlögin sem til skoðunar voru hjá nefndinni skulu heyra undir ársþing Samtaka sunnlenskra sveitarfélaga. 

2. Hagræðið af samrekstri skrifstofu byggðasamlaganna er augljóst og lagt er til að því fyrirkomulagi verði haldið áfram. SASS stjórnar og ber ábyrgð á rekstri skrifstofunnar. Framkvæmd og þróun starfsmannastefnu er í höndum stjórnar og framkvæmdastjóra SASS. 

3. Lagt er til að rekstur byggðasamlaganna verði greindur sem mest í sundur til að tryggja gegnsæi og sveigjanleika.  

4. Lagt er til að stjórnarmönnum í samlögunum fimm sem til skoðunar voru verði fækkað úr 30 í 22 í hagræðingarskyni.  

5. Rekstrarleg ábyrgð og áætlanagerð er nú alfarið í höndum stjórna byggðasamlaganna sem sækja umboð sitt beint til ársþings Samtaka sunnlenskra sveitarfélaga. 

6. Stjórn SASS og starfsemi hefur sama vægi gagnvart ársþingi sveitarfélaganna og önnur samlög. 

Nefndin leggur til breytingar á hlutverki SASS þar sem frumáherslan er á hagsmunagæslu og,,ytri" málefni á meðan önnur samlög einbeita sér að skilgreindum verkefnum fyrir sveitarfélögin. 

7. Nefndin telur að hagræðingarmöguleikar geti verið fólgnir í því að samræma rekstur byggðasamlaganna og héraðsnefnda t.d. á sviði tónlistarskóla og safna. Lagt er til að gengið sé til viðræðna við héraðsnefndir í þeim tilgangi og grundvöllur kannaður. 

8. Ekki er mælt með þeirri stefnu að einstök verkefni byggðasamlaga hýsist hjá einu sveitarfélagi sem síðan selur öðrum sveitarfélögum þjónustuna. 

9. Nefndin telur æskilegt að allir starfsmenn samlaganna búi á starfssvæði þeirra, sérstaklega þegar um er að ræða stjórnendur.

10. Nefndin bendir á mikilvægi þess að sveitarfélög skilgreini þarfir sínar innan sunnlensks samstarfs með reglubundnum hætti og leggur áherslu á að svo verði búið um hnútana að sveitarfélögin geti á auðveldan hátt hagað þátttöku sinni til samræmis við stefnu sína á hverjum tíma. 

11. Lagt er til að myndaður verði starfshópur í kjölfar starfa nefndarinnar sem gerir tillögu að nýjum samþykktum og starfsmannastefnu allra samlaganna með tilliti til ofangreindra tillagna. Nefndin leggur til að tillögum hennar verði hrint í framkvæmd eigi síðar en 1. mars 2006.

Lokaorð

Nefndin hefur í vinnu sinni reynt að samræma ýmis sjónarmið sem sett hafa verið fram í tengslum við endurskoðunarvinnuna ásamt því að skoða einstakar hugmyndir sem lagðar voru fram í ályktun aðalfundar SASS 2004. 

Nefndin telur að ofangreindar tillögur tryggi skilvirkni og hagkvæmni í samstarfi sunnlenskra sveitarfélaga. Á sama tíma er þess gætt að breytingarnar raski ekki þeirri starfssemi sem nú er rekin um of því kostir þess samreksturs sem nú fer fram eru augljósir. 

Nefndarmenn vonast til að samstaða verði um tillögurnar meðal sunnlenskra sveitarstjórnarmanna og þær leiði til þess að ekki þurfi að koma til frekari endurskoðunar á samstarfinu í bráð. 

Hvolsvöllur , 31. ágúst 2005

Orri Hlöðversson

Torfi Áskelsson 

Sigurður Bjarnason 

Sveinn Sæland 

Sveinn Pálsson 

Arnar Sigurmundsson 

Ágúst Ingi Ólafsson 
Viðaukar

I. Tillaga um endurskoðun á samstarfi sunnlenskra sveitarfélaga sem samþykkt var á aðalfundi SASS 2004.

II. Fundargerðir endurskoðunarnefndarinnar.

III. Verkefni skrifstofu SASS.

